
Carlos Pouso Eibarko entrenatzailea 

Hamalau urte behar izan ditu Bigarren Mailan entrenatzeko, gainerako ia maila guztietatik igaro eta gero. Horregatik, hasiberria ez dela aldarrikatzen du. Urteetako esperientzia Eibarren baliatu nahi du pribilegiatua sentitzen den entrenatzaileak. 

«Ez dut ulertzen futboletik bizi den zenbait jende kexatzea» 

Aitor Manterola Eibar 

Bikain ekin dio ligari Eibarrek, bigarren baita, bi partida jokatu eta biak irabazita. Baina Carlos Pouso entrenatzaileak (Leioa, 1960) ez ditu zorionak onartzen: «Beste hamalau partida irabazitakoan emaizkidazu». Alegia, denboraldiko helburua betetzean, mailari eustean. 

Zer ondorio atera dituzu igandeko partidaz? 

Kosta egin zitzaigun, baina guri beti kosta behar zaigula uste dut. Markagailuari buelta eman izanak konfiantza emango digu, baina ezin diegu utzi aurrea hartzen aurkariei. Atzeko lanean ere hobetu beharra daukagu, bi gol sartzen dizkiguten bakoitzean ez ditugulako guk hiru sartuko herenegun bezala. 

Zer ezberdintasun dago Bigarren Mailaren eta zu entrenatzaile izan zaren beste mailen artean? 

Ni ez naiz aldatu, eta neure buruari gauza berdinak eskatzen dizkiot. Futbolarien maila hobea da; azken batean, zerbaitetarako daude mailak. Alde horretatik, jokalarien maila hobea denez, neure buruari eskatzen diodan horrek gehiago konpentsatzen du. 

Orain futbolean soilik egiten duzu lan, ezta? 

Beste esperientzia bat da. Duela bi aste bidali zidaten nire lan esperientzia, eta hogeita hamar urte, zortzi hilabete eta hogeita bat egun aritu naiz lanean. Orain ere lanean jarraitzen dut, baina eguneroko zortzi orduak eta lanerako joan-etorriaren ordubetea kendu ditut. Gorputz eta arima Eibarrentzat ari naiz. Hau pribilegioa da, eta ez dut ulertzen futboletik bizi den zenbait jende kexatzea. 

Futbolean profesional moduan hasteko, ez da leku txarra Eibar. 
Ez, ez. Txarra ez du ezer. Hau zoragarria da. Oso klub arrunta da, eta gauzak zentzuz egiten dira. Lehenengo egunean esan nuen, eta niretzat pribilegioa da Eibarren egotea. Daukan guztia ematen dizu; maitasuna soilik badu emateko, maitasuna ematen dizu, eta peseta bat badauka, peseta bat. Daukana denen artean banatzen du, eta hori oso eskuzabala izatea da. 

Zergatik entrenatzaile? 

33 urterekin utzi nion jokatzeari. Futbola asko gustatzen zait, eta proba egin nuen entrenatzaile gisa. Umeekin hasi nintzen, eta hain gustura utzi ninduten, haiekin jarraitzea gustatuko litzaidake. Baina gorago ibiltzeko gaitasuna ikusi didan jendea egon denez, hemen nago, urratsez urrats. Ez dut uste iritsi berria naizenik; ia maila guztietan entrenatu dut, Bigarren Erregionalean izan ezik. Hamalau urte behar izan ditut Bigarren Mailara heltzeko. Beste batzuk lehenago iristen dira, baina badaude inoiz ez iristearen zoritxarra dutenak ere. Horrekin ez dut harrotu nahi; azken batean, gaudenak gaude, eta kito. 

Entrenatzaile profesional moduan hasi duzun bideak jarraipena izango duela uste al duzu? 

Gustatuko litzaidake, baina jarraipena izateko gauzak ondo egiten segitu behar dut. Nik ezin dut esan Eibar beste nonbait aritzeko urratsa egiteko lekua denik; entrenatzen ari naizen tokia beti da helmuga niretzat. Beti saiatzen naiz dena ematen eta gozatzen, inork ez dezan nire zintzotasuna zalantzan jar. Filosofia horren barrenean, datorren igandetik aurrera ez dut begiratzen. Eibarren gauzak ondo egin nahi ditut, eta bertan urte askoan jarraitzeko aukera badaukat, askoz hobe. Taldeak beste batera joateko jauzi ohol gisa hartzea ez zait gustatzen. Nire ustez, talde batera iritsi orduko beste batera joatea pentsatzen ari dena ez dago lanean buru-belarri. Ni ez naiz horrelakoa. 

Horregatik sinatu al duzu denboraldi baterako Eibarrek bi urterako eskaintza egin zizunean? 

Bai. Bi aldeak gustura egotea gustatzen zait. Hala bagaude, ez da arazorik izango jarraitzeko. Eta kluba ez badago gustura, eta bi urterako sinatu izan banu, zergatik jasan behar naute beste urtebetez? Jende honek eman didan maitasuna eta konfiantza kontuan hartuta, nola arraio kobratuko nuke nik lanik egin gabeko bigarren denboraldi hori, nahiz eta sinatuta eduki? Carlos Pouso izateari utziko nioke. 

Zer-nolako Eibar izango da sasoi honetakoa? 

Betikoa: solidoa, gogorra, bizitasun handikoa. Partidei erritmo bizia jarriko die, eta saiatuko gara presioa egiten, gero guk jokatzeko. Ez dut nahi aurkariaren mende egotea, nahiz eta umilak izan. 

Zer helburu dauka Eibarrek? 

Uztailaren 20an, lanean hasi ginenean, mailari eustea zen. Orain, hurrengo partida da helburua. Astero irabaztea da helburua. Lortzen badugu, hurrengoaren bila joan behar dugu, eta ez badugu lortzen, gauza bera. Orain ez dago epe luzeko eta motzeko helbururik; egunerokoa da helburua, lana gogor eta ondo egitea, ahalik eta puntu gehien lortzeko. Asteburu bakoitza azterketa da, eta gainditu egin behar da. 

Zer helburu dauka Carlos Pousok? 

Ikasten jarraitu nahi dut, eta naizen bezalakoa izaten segitu gura dut. Ez dut epe luzeko helbururik jarri nahi; eguneroko lana da helburua, eta konfiantza eman didatenei konfiantza itzultzea. 

Jokalariekin jatorra zara, oso gertukoa da tratua. 
Pertsona arrunta naiz, eta ez naiz hogeita lau orduan entrenatzaile. 

Gertuko tratuari eusteko, ezinbestekoa al da jokalari guztiek jokatzea? 

Ez. Zuzena izan behar duzu ikusten duzunarekin. Jokatzen duena gustura egongo da, eta jokatzen ez duena, ez. Baina oso garrantzitsua da jokatzen ez duena baztertua ez sentitzea. Alde horretatik ez daukat arazorik, askotan egon naizelako jokatu gabe. Niri egin didatena ez diet besteei egin nahi. Denak berdinak dira niretzat. Batzuek gehiago jokatuko dute, baina futboleko legea da. 

Batzuen ustez, Bigarren Mailan oso partida lotuak izaten dira taktikak garrantzi handia duelako, baina, beste batzuen ustez, partidak lotuak dira jokalariak ez direlako ondo aritzen. Zer diozu zuk? 

Iritsi berria naiz, eta ez naiz egokiena hori aztertzeko. Talde batzuk fisikoki dira indartsuak; beste batzuek baloia ederki erabiltzen dute. Batzuek dioten kalitate tekniko eskasa ez dut inon ikusten. Niri Bigarren Maila beti iruditu izan zait oso gogorra, estua, bizitasun handikoa; taldeen artean alde gutxi dago, eta ez da ohikoa partidak erraz irabaztea. 

Nolakoa zara aulkian? 

Saiatzen naiz lasaia izaten. Askoz hobeto ikusten eta aztertzen da futbola lasai bazaude, baina tarteka Mr. Hydek zapaldu egiten du Jekiyll doktorea. 

